
Sco stailas vi al firmamaint
da Fl. Grand

Sco stailas vi al firmamaint
Teis ögls eu vzet brillar,
E con teis sguard serain containt
Savettast m'inchantar,
Sublima pasch, sublim dalet
S'insinuet nel cour,
Dalizch' immensa eu provet,
Beada, dutsch' amur.

E da teis ögls ün raz divin
Meis anim inondet;
II fö arsaint da teis courin,
La vif e spranz' am det;
Nel cour teis chant con magic tun
Sdasdet rimbomb sonor,
Amo'm resuna ta chanzun:
«Eu t'am, meis dutsch tesor»

Uschè gürettast tü l'amur,
Ma be per la snejar!
Eu vzet ma staila dal azur
Crodar nel fuond del mar;
II led profuond, ch'eu qui badaint,
Ne pos, ne sön non ha;
Dolur immensa eu resaint:
«Perche m'hast banduna»

